
Татарстан Республикасы норматив хокукый актлары проектларының җайга салу йогынтысын бәяләү, Татарстан Республикасы норматив хокукый актларында булган мәҗбүри таләпләрне билгеләү һәм аларны куллануны бәяләү һәм Татарстан Республикасы норматив хокукый актларына экспертиза ясау турында 
(исеме 2021 елның 30 сентябрендәге 60-ТРЗ номерлы 
Татарстан Республикасы Законы редакциясендә)
ТАТАРСТАН РЕСПУБЛИКАСЫ ЗАКОНЫ
(2016 елның 26 мартындагы 14-ТРЗ номерлы, 2019 елның 6 августындагы              64-ТРЗ номерлы,  2021 елның 30 сентябрендәге 60-ТРЗ номерлы,

2022 елның 1 декабрендәге 85-ТРЗ номерлы, 2023 елның 6 апрелендәге 

27-ТРЗ номерлы Татарстан Республикасы законнары редакциясендә)
Татарстан Республикасы 
Дәүләт Советы тарафыннан
2014 елның 13 февралендә
 кабул ителде
1 статья. Хокукый җайга салу предметы (статья 2021 елның 
30 сентябрендәге 60-ТРЗ  номерлы Татарстан Республикасы Законы редакциясендә) 
Әлеге Закон «Россия Федерациясе субъектларында гавами хакимиятне оештыруның гомуми принциплары турында» 2021 елның 21 декабрендәге 
414-ФЗ номерлы Федераль законның 53 статьясы» нигезендә түбәндәгеләрне билгели: (беренче абзац 2022 елның 1 декабрендәге 85-ТРЗ номерлы Татарстан Республикасы Законы редакциясендә)
1) түбәндәге Татарстан Республикасы законнары проектларының, Татарстан Республикасы Рәисе указлары проектларының, Татарстан Республикасы Министрлар Кабинеты карарлары проектларының, Татарстан Республикасы башкарма хакимиятенең башка органнары норматив хокукый актлары проектларының (алга таба – норматив хокукый актлар проектлары) җайга салу йогынтысын бәяләүне уздыру тәртибен: (беренче абзац 2023 елның 6 апрелендәге 27-ТРЗ номерлы Татарстан Республикасы Законы редакциясендә)
а) дәүләт контроле (күзәтчелеге), административ җаваплылыкка  тарту, лицензияләр һәм башка рөхсәтләр бирү, аккредитацияләү, продукциянең тәңгәллеген бәяләү, бәяләүләрнең һәм экспертизаларның башка рәвешләре кысаларында үтәлеше бәяләнә торган эшкуарлык эшчәнлеген һәм башка икътисадый эшчәнлекне башкаруга бәйле мәҗбүри таләпләрнең (алга таба – мәҗбүри таләпләр) яңаларын билгеләүче яисә Татарстан Республикасы норматив хокукый актларында элек каралганнарын үзгәртүче; («а» пунктчасы 2023 елның 6 апрелендәге 27-ТРЗ номерлы Татарстан Республикасы Законы редакциясендә)
б) эшкуарлык һәм инвестиция эшчәнлеге субъектлары өчен бурычларның һәм тыюларның яңаларын билгеләүче яисә Татарстан Республикасы норматив хокукый актларында элек каралганнарын үзгәртүче; («б» пунктчасы 2023 елның 6 апрелендәге 27-ТРЗ номерлы Татарстан Республикасы Законы редакциясендә)
в) эшкуарлык эшчәнлеген һәм башка икътисадый эшчәнлекне башкару мәсьәләләренә кагылышлы Татарстан Республикасы норматив хокукый актларын бозган өчен җаваплылык билгеләүче яисә элек билгеләнгәнен үзгәртүче; («в» пунктчасы 2023 елның 6 апрелендәге 27-ТРЗ номерлы Татарстан Республикасы Законы редакциясендә)
2) Татарстан Республикасы законнарында, Татарстан Республикасы Рәисе  указларында, Татарстан Республикасы Министрлар Кабинеты карарларында, Татарстан Республикасы башкарма хакимиятенең башка органнары норматив хокукый актларында (алга таба – норматив хокукый актлар) булган мәҗбүри таләпләрне билгеләү һәм аларны куллануны бәяләү, шул исәптән норматив хокукый актларның факттагы йогынтысын бәяләү тәртибен; (2 пункт 2023 елның 6 апрелендәге 27-ТРЗ номерлы Татарстан Республикасы Законы редакциясендә)
3) эшкуарлык һәм инвестиция эшчәнлеген гамәлгә ашыру мәсьәләләренә кагылышлы, мәҗбүри таләпләре булган актлардан тыш, норматив хокукый актларга экспертиза ясау тәртибен (алга таба – норматив хокукый актларга экспертиза).
2 статья. Норматив хокукый актлар проектларының җайга салу йогынтысын бәяләү (статья 2016 елның 26 мартындагы 14-ТРЗ номерлы Татарстан Республикасы Законы редакциясендә; исеме 2019 елның 6 августындагы 64-ТРЗ номерлы Татарстан Республикасы Законы редакциясендә)
1. Норматив хокукый актлар проектларына әлеге Законда билгеләнгән тәртиптә Татарстан Республикасы башкарма хакимиятенең вәкаләтле органы тарафыннан башкарыла торган җайга салу йогынтысын бәяләү уздырылырга тиеш, моңа түбәндәгеләр керми:

1) салымнарны (җыемнарны) билгеләү, гамәлгә кертү яисә аларның гамәлдә булуын туктату, салым ставкаларын (җыемнар ставкаларын), салымнар (җыемнар) түләү тәртибен һәм вакытын үзгәртү, салым ташламаларын (җыемнар буенча ташламаларны) һәм (яисә) аларны куллану нигезләрен һәм тәртибен билгеләү (юкка чыгару) турында Татарстан Республикасы законнары проектлары; (1 пункт 2022 елның 1 декабрендәге 85-ТРЗ номерлы Татарстан Республикасы Законы редакциясендә)
2) бюджетка кагылышлы мөнәсәбәтләрне җайга салучы Татарстан Республикасы законнары проектлары; (2 пункт 2022 елның 1 декабрендәге 85-ТРЗ номерлы Татарстан Республикасы Законы редакциясендә)
3) түбәндәге норматив хокукый актлар проектлары:

а) продукциягә (товарларга, хезмәт күрсәтүләргә) җайга салына торган бәяләр (тарифлар), мондый бәяләргә (тарифларга) сату өстәмәләре (өстәмә бәяләр) өлкәсендә бәя кую тәртибен билгели торган федераль законнар нигезендә продукциягә (товарларга, хезмәт күрсәтүләргә) дәүләт тарафыннан җайга салынырга тиешле бәяләр (тарифлар), мондый бәяләргә (тарифларга) сату өстәмәләре (өстәмә бәяләр) билгеләүче, үзгәртүче, юкка чыгаручы;

б) аерым гадәттән тыш хәлләр килеп чыгу куркынычы булганда һәм (яисә) алар килеп чыкканда, югары әзерлек, гадәттән тыш хәл режимы кертелгәндә кабул ителергә тиешле булган яисә «Сугыш хәле турында» 2002 елның 30 гыйнварындагы 1-ФКЗ номерлы Федераль конституциячел закон нигезләмәләрен гамәлгә ашыру максатларында кертелә торган аерым режимнар кысаларында күрелә торган чараларны гамәлгә ашыру максатларында эшләнә торган. («б» пунктчасы 2023 елның 6 апрелендәге  27-ТРЗ номерлы Татарстан Республикасы Законы редакциясендә)
 (1 өлеш 2019 елның 6 августындагы 64-ТРЗ номерлы Татарстан Республикасы Законы редакциясендә)
2. Норматив хокукый актлар проектларының җайга салу йогынтысын бәяләү эшкуарлык эшчәнлеге һәм башка икътисадый эшчәнлек субъектлары өчен артык бурычлар, тыюлар һәм чикләүләр кертә торган яисә аларны кертүгә этәрә торган нигезләмәләрне, шулай ук  эшкуарлык эшчәнлеге һәм башка икътисадый эшчәнлек субъектларының һәм Татарстан Республикасы бюджетының нигезләнмәгән чыгымнары барлыкка килүгә китерә торган нигезләмәләрне ачыклау максатларында уздырыла. (2 өлеш 2021 елның 30 сентябрендәге 60-ТРЗ  номерлы Татарстан Республикасы Законы редакциясендә)
3. Үз көчен югалткан. - 2019 елның 6 августындагы 64-ТРЗ номерлы Татарстан Республикасы Законы
3 статья. Норматив хокукый актлар проектларының җайга салу    йогынтысын бәяләүне уздыру тәртибе
1. Норматив хокукый актлар проектларының җайга салу йогынтысын бәяләүне уздыру түбәндәге этаплардан гыйбарәт:

1) тиешле проектны әзерли торган тиешле тармакта дәүләт идарәсен гамәлгә ашыручы Татарстан Республикасы башкарма хакимияте органы (алга таба – җайга салу органы) тарафыннан "Интернет" мәгълүмат-телекоммуникация челтәрендә үзенең рәсми сайтына норматив хокукый акт проекты эшләү турында  белдерү урнаштыру; (1 пункт 2023 елның 6 апрелендәге 27-ТРЗ номерлы Татарстан Республикасы Законы редакциясендә)
2) җайга салу органы тарафыннан норматив хокукый акт проектын әзерләү, аны гавами фикер алышуга чыгару, норматив хокукый акт проектының җайга салу йогынтысын бәяләүне уздыру турында җыелма хисап төзү;

3) җайга салу органы тарафыннан норматив хокукый акт проектын һәм  норматив хокукый акт проектының җайга салу йогынтысын бәяләүне уздыру турында җыелма хисапны, экспертлар советында карау өчен, Татарстан Республикасы башкарма хакимиятенең Татарстан Республикасы Министрлар Кабинеты тарафыннан вәкаләт бирелгән органына (алга таба – вәкаләтле орган) җибәрү;

4) норматив хокукый акт проектын хуплау яисә кире кагу турында экспертлар советы тарафыннан карар кабул итү;

5) норматив хокукый акт проектының җайга салу йогынтысын бәяләү турында вәкаләтле орган тарафыннан бәяләмә әзерләү һәм аны җайга салу органына җибәрү. 

2. Вәкаләтле органның норматив хокукый акт проектының җайга салу йогынтысын бәяләү турындагы бәяләмәсендә норматив хокукый акт проектында эшкуарлык эшчәнлеге һәм башка икътисадый эшчәнлек субъектлары өчен артык вазыйфалар, тыюлар һәм чикләүләр кертә торган яисә аларны кертүгә этәрә торган нигезләмәләрнең, шулай ук эшкуарлык эшчәнлеге һәм башка икътисадый эшчәнлек субъектларының, Татарстан Республикасы бюджетының нигезсез чыгымнары барлыкка килүгә этәрә торган нигезләмәләрнең булуы (булмавы) турында дәлилләр булырга тиеш. (2 өлеш 2021 елның 30 сентябрендәге 60-ТРЗ  номерлы Татарстан Республикасы Законы редакциясендә)
3. Вәкаләтле органның норматив хокукый акт проектының җайга салу йогынтысын бәяләү турындагы бәяләмәсеннән башка мондый норматив хокукый актны кабул итү (бастырып чыгару) рөхсәт ителми.

 4. Вәкаләтле орган, җайга салу органы тарафыннан норматив хокукый актлар проектларының җайга салу йогынтысын бәяләүне уздыру тәртибе (регламенты), шулай ук экспертлар советы эшчәнлеге тәртибе Татарстан Республикасы Министрлар Кабинеты тарафыннан билгеләнә.
5. Норматив хокукый акт проектының җайга салу йогынтысын бәяләүне уздыру турында җыелма хисапның эчтәлегенә таләпләр һәм аны төзү тәртибе вәкаләтле орган тарафыннан билгеләнә.

31 статья. Норматив хокукый актларда булган мәҗбүри таләпләрне билгеләү һәм аларны куллануны бәяләү, шул исәптән норматив хокукый актларның факттагы йогынтысын бәяләү тәртибе (статья 2023 елның 6 апрелендәге 27-ТРЗ номерлы Татарстан Республикасы Законы редакциясендә)
1. Норматив хокукый актларда булган мәҗбүри таләпләрне билгеләү һәм аларны куллануны бәяләү, шул исәптән норматив хокукый актларның факттагы йогынтысын бәяләү мәҗбүри таләпләрне билгеләүнең һәм аларны куллануның федераль законда билгеләнгән принциплары һәм әлеге Закон нигезендә гамәлгә ашырыла.
2. Мәҗбүри таләпләрне билгеләүче норматив хокукый актлар нигезләмәләре тиешле елның йә 1 мартыннан, йә 1 сентябреннән, әмма, федераль законнарда башкасы билгеләнмәгән булса, тиешле норматив хокукый акт рәсми басылып чыккан көннән соң 90 көннән дә иртәрәк булмаган вакытта үз көченә керергә тиеш.
3. Әлеге статьяның 2 өлеше нигезләмәләре террорчылык актларын кисәтү һәм аларның зыяннарын бетерү, илнең оборонасына һәм дәүләтнең иминлегенә янаган куркынычны кисәтү максатларында, аерым гадәттән тыш хәлләр килеп чыгу куркынычы булганда һәм (яисә) алар килеп чыкканда, югары әзерлек режимы яисә гадәттән тыш хәл режимы кертелгәндә кабул ителергә тиешле норматив хокукый актларга, шулай ук җиңеп чыга алмаслык көч аркасында килеп чыккан хәлләрнең, ягъни гадәттән тыш һәм бу шартларда каршы тора алмаслык хәлләрнең, аерым алганда эпидемияләрнең, эпизоотияләрнең, техноген аварияләрнең һәм һәлакәтләрнең, зыяннарын булдырмауга юнәлдерелгән норматив хокукый актларга карата кулланылмый. 
4. Элек кабул ителгән норматив хокукый актларга үзгәрешләр кертә торган норматив хокукый актлар нигезләмәләре, җайга салу йогынтысын бәяләү турындагы бәяләмәдә бу үзгәрешләрнең физик һәм юридик затларның эшкуарлык эшчәнлеге һәм башка икътисадый эшчәнлек өлкәсендә элек билгеләнгән мәҗбүри таләпләрне башкару чыгымнарын киметү максатларында кертелә һәм яңа шартларны, чикләүләрне, тыюларны, бурычларны күздә тотмый дип билгеләнсә, әлеге статьяның 2 өлешендә күрсәтелгән сроклардан башка срокларда үз көченә керергә мөмкин.
5. Мәҗбүри таләпләр булган Татарстан Республикасы Министрлар Кабинеты карарында, аңа ведомство буйсынуындагы Татарстан Республикасы башкарма хакимиятенең башка органы норматив хокукый актында аларның гамәлдә булу срогы каралырга тиеш, ул, Татарстан Республикасы законнарында яисә аның нигезендә кабул ителгән Татарстан Республикасы Министрлар Кабинеты норматив хокукый актында билгеләнгән очраклардан тыш, үз көченә кергән көннән алып алты елдан да артык була алмый. 
6. Мәҗбүри таләпләрне куллануны бәяләү нәтиҗәләре буенча Татарстан Республикасы Министрлар Кабинеты тарафыннан билгеләнә торган тәртиптә аларның мәҗбүри таләпләр булган норматив хокукый актта билгеләнгән гамәлдә булу срогын иң күбе алты елга озайту турында карар кабул ителергә мөмкин. 

7. Әлеге статьяның 5 һәм 6 өлешләре нигезләмәләре Татарстан Республикасы гавами партнер булган дәүләти-хосусый партнерлык проектларын гамәлгә ашыруга, шул исәптән «Россия Федерациясендә дәүләти-хосусый партнерлык, муниципаль-хосусый партнерлык турында һәм Россия Федерациясенең аерым закон актларына үзгәрешләр кертү хакында» 2015 елның 13 июлендәге 224-ФЗ номерлы Федераль законда каралган дәүләти-хосусый партнерлык турында килешүләр нигезендә гамәлгә ашырыла торган проектларның максатларына һәм  бурычларына ирешүгә юнәлдерелгән Татарстан Республикасы Министрлар Кабинеты карарларына, аңа ведомство буйсынуындагы Татарстан Республикасы башкарма хакимиятенең башка органнары норматив хокукый актларына карата кулланылмый.
8. Татарстан Республикасы Министрлар Кабинеты карарлары һәм аңа ведомство буйсынуындагы Татарстан Республикасы башкарма хакимиятенең башка органнары норматив хокукый актлары белән мәҗбүри таләпләр билгеләнгәндә түбәндәгеләр билгеләнергә тиеш:

1) мәҗбүри таләпләрнең эчтәлеге (шартлар, чикләүләр, тыюлар, бурычлар);

2) мәҗбүри таләпләрне үтәргә тиешле затлар;

3) мәҗбүри таләпләрне билгеләү объектына бәйле рәвештә:

а) мәҗбүри таләпләр билгеләнә торган эшчәнлек, башкарыла торган гамәлләр;

б) эшчәнлекне гамәлгә ашырганда, гамәлләрне башкарганда мәҗбүри таләпләр куела торган затлар һәм файдаланыла торган объектлар;

в) үзләренә карата мәҗбүри таләпләр билгеләнә торган эшчәнлекне гамәлгә ашыруның, гамәлләр башкаруның нәтиҗәләре;

4) мәҗбүри таләпләрне үтәүне бәяләүнең рәвешләре (дәүләт контроле (күзәтчелеге), административ җаваплылыкка тарту, лицензияләр һәм башка рөхсәтләр бирү, аккредитацияләү, продукциянең туры килүен бәяләү һәм бәяләүнең һәм экспертизаның башка рәвешләре);

5) Татарстан Республикасы башкарма хакимиятенең мәҗбүри таләпләрне үтәүне бәяләүче органнары.

9. Норматив хокукый актлардагы мәҗбүри таләпләрне куллануны бәяләү, шул исәптән норматив хокукый актларның факттагы йогынтысын бәяләү, Татарстан Республикасы Министрлар Кабинеты тарафыннан үткәрелә.

10. Җайга салучы орган мәҗбүри таләпләрне кертү максатларына ирешү турында Татарстан Республикасы Министрлар Кабинеты билгеләгән тәртиптә доклад әзерли. Әлеге тәртип белән шулай ук мәҗбүри таләпләрне кертү максатларына ирешү хакындагы докладны карау һәм мәҗбүри таләпләр булган норматив хокукый актның гамәлдә булу срогын озайту турында яисә мәҗбүри таләпләр булган норматив хокукый актның факттагы йогынтысын бәяләүне уздыру хакында карар кабул итү тәртибе билгеләнә.

4 статья. Норматив хокукый актларга экспертиза ясау тәртибе
1. Норматив хокукый актларга экспертиза вәкаләтле орган раслый торган план нигезендә, эшкуарлык һәм инвестиция эшчәнлеген гамәлгә ашыруны нигезсез кыенлаштыра торган нигезләмәләрне ачыклау максатларында һәм Татарстан Республикасы Министрлар Кабинеты билгеләгән тәртиптә вәкаләтле орган тарафыннан ясала. (1 өлеш 2019 елның 6 августындагы 64-ТРЗ номерлы Татарстан Республикасы Законы редакциясендә)
2. Норматив хокукый актка вәкаләтле орган тарафыннан экспертиза ясау нәтиҗәләре буенча актта эшкуарлык һәм инвестиция эшчәнлеген гамәлгә ашыруны нигезсез кыенлаштыра торган нигезләмәләр ачыкланган очракта, вәкаләтле орган норматив хокукый актны кабул иткән органга тиешле бәяләмә җибәрә, ул аңа имза куелган көннән алып өч эш көненнән дә соңга калмыйча җибәрелә һәм һичшиксез каралырга тиеш.

3. Эшкуарлык һәм инвестиция эшчәнлеген гамәлгә ашыруны нигезсез кыенлаштыра торган нигезләмәләре булган Татарстан Республикасы законына бәяләмә вәкаләтле орган тарафыннан Татарстан Республикасы Министрлар Кабинетына җибәрелә.

4. Вәкаләтле орган бәяләмәсендә норматив хокукый актның эшкуарлык һәм инвестиция эшчәнлеген гамәлгә ашыруны нигезсез кыенлаштыра торган нигезләмәләре күрсәтелергә, шулай ук аларны бетерү алымнары турында тәкъдимнәр булырга тиеш.

5. Татарстан Республикасы законына, Татарстан Республикасы Рәисе указына, Татарстан Республикасы Министрлар Кабинеты карарына вәкаләтле органның бәяләмәсен карау һәм аның буенча карар кабул итү тәртибе түбәндәгеләр тарафыннан билгеләнә: (бишенче абзац 2023 елның 6 апрелендәге  27-ТРЗ номерлы Татарстан Республикасы Законы редакциясендә)
1) Татарстан Республикасы  Рәисе указларына бәяләмәләргә карата –Татарстан Республикасы  Рәисе тарафыннан; (1 пункт 2023 елның 6 апрелендәге  27-ТРЗ номерлы Татарстан Республикасы Законы редакциясендә)
2) Татарстан Республикасы законнарына һәм Татарстан Республикасы Министрлар Кабинеты карарларына бәяләмәләргә карата – Татарстан Республикасы Министрлар Кабинеты тарафыннан.

6. Норматив хокукый актны кабул иткән республика башкарма хакимият органы ведомство норматив хокукый актына экспертиза турында бәяләмәне карау нәтиҗәләре буенча, күрсәтелгән бәяләмәне алган көннән алып 10 эш көненнән дә соңга калмыйча, вәкаләтле органга бәяләмәдәге дәлилләр белән ризалашуы хакында һәм норматив хокукый актның эшкуарлык һәм инвестиция эшчәнлеген гамәлгә ашыруны нигезсез кыенлаштыра торган нигезләмәләрен юкка чыгару буенча планлаштырыла торган гамәлләр турында җавап йә үзенең каршы килүе бәян ителгән җавап җибәрә.
7. Ведомство норматив хокукый актына үткәрелгән экспертиза нәтиҗәләре буенча барлыкка килүче каршылыклар вәкаләтле орган билгеләгән тәртиптә хәл ителә.
5 статья. Татарстан Республикасы законнары проектларының җайга салу йогынтысын бәяләүне уздыру үзенчәлекләре (статья исеме 2016 елның 26 мартындагы 14-ТРЗ номерлы Татарстан Республикасы Законы редакциясендә)

1. Әлеге Закон нигезендә җайга салу йогынтысын бәяләү уздырылырга тиешле, Татарстан Республикасы Дәүләт Советына керткәнче әлеге Законның 3 статьясындагы 1 өлеше нигезендә җайга салу йогынтысын бәяләүне узмаган Татарстан Республикасы законы проекты (алга таба – закон проекты), җайга салу йогынтысын бәяләүне уздыруны оештыру өчен, Татарстан Республикасы Дәүләт Советы Регламентында билгеләнгән тәртиптә вәкаләтле органга җибәрелә. (1 өлеш  2016 елның 26 мартындагы 14-ТРЗ номерлы Татарстан Республикасы Законы редакциясендә)

2. Закон проектының җайга салу йогынтысын бәяләүне уздыру һәм аның җайга салу йогынтысын бәяләү турындагы бәяләмә әзерләү вакыты закон проекты вәкаләтле органга кергән көннән алып 30 календарь көннән дә артык була алмый.

3. Закон проектының җайга салу йогынтысын бәяләү турындагы бәяләмә имза куелганнан көннән соң өч эш көне эчендә Татарстан Республикасы Дәүләт Советына җибәрелә.

4. Татарстан Республикасы Дәүләт Советы закон проектының җайга салу йогынтысын бәяләү турындагы бәяләмәне Татарстан Республикасы Дәүләт Советы Регламентында билгеләнгән тәртиптә карый.

6 статья. Йомгаклау нигезләмәләре
1. Әлеге Закон рәсми басылып чыккан көненнән үз көченә керә. 

2. Татарстан Республикасы Министрлар Кабинеты,  вәкаләтле орган үз норматив хокукый актларын әлеге Законга туры китерергә, шулай ук әлеге Законны гамәлгә ашыруны тәэмин итә торган норматив хокукый актлар кабул итәргә тиеш.

Татарстан Республикасы
Президенты                                                                                               Р.Н. Миңнеханов
Казан, Кремль

